
Innarluutillit pisinnaatitaaffii pillugit Nunarsuarmioqatigiit isumaqatigiissutaasa 

nunatsinnilu innarluutillit pisinnaatitaaffiisa tamakkiisumik illersorneqarsinnaasumillu 

atuutsinneqarnissaat anguniarlugu Naalakkersuisut kingusinnerpaamik 2017-imi 

Innarluutillit illersuisuannik pilersitseqqullugit Inatsisartut aalajangiiffigisassaattut 

siunnersuut. 
(Inatsisartunut ilaasortaq Vivian Motzfeldt, Siumut) 

 

Vivian Motzfeldt Siumut Inatsisartunut ilaasortap innarluutillit pillugit siunnersuutaa imak 

oqaaseqarfigissavarput.  

 

Nunnaarutigeqaarput qulequttap pineqartup itisilerlugu oqaaseqarfiginissaanut maanna 

periarfissaqaleratta. Sutigut tamatigut innarluuteqartut immikkoortinnagit inuiaqatigiinnut 

akuutinneqassapput, immikkullu pisariaqartitsinerat aallaavigalugu tapersersorneqassallutik, 

taamaatuttaarlu najugaqarfissaat, ilinniarfissaat pisariaqartitsinera aallaavigalugu 

ineriartortinneqassapput. Siumut suliniummini tamakku pingaartillugit anguniagaqarluni 

oqariartuuteqarmat. 

 

Innarluutillit ulluinnarni atugaat ilungersunarsinnaaqisut sumiiffinni assigiinngittuni 

takusinnaavagut. Uani aamma ilaqutaasut attorneqartunut ilaammata. Innarluutillit avatangiisaasa 

pitsaanerusumik iluarsineqarnissaat Siumummiit tapersersorluinnarlugu oqaatigiumavarput. 

  

Pingaaruteqarluinnartuuvoq innarluutillit innarluuteqalersimasullu atugaat pillugit 

malitseqartuartumik pitsanngorsaajuarnissaq. Innarluutillit Naalagaaffiit peqatigiit innarluutillit 

pisinnaatitaaffii pillugit isumaqatigiissutaasa iluanniippoq illersornissamut tunngasoq. Tamanna 

nunatsinni malissallugu pingaaruteqarlunilu naleqquttuuvoq. Innarluutilik nammineq 

pisinnaasamigut tamakkiisumik illersorsinnaaneq ajorpoq, tamatigummi ikiugassaajuaannarpoq 

timikkut eqqarsaatsitsigulluunniit attuumassuteqaraluarpat. Maanili uagut sinaakkutissat ersarissut 

naleqquttullu inatsisiliornitsigut pilersitassaraagut. Pisussaaffittut eqqumanerusariaqarpugut aamma 

timitaliinitsigut. Nalunnginnatsigu innutaasut innarluutilimmik qanigisallit innarluutillillu 

namminneq atukkaminni qanoq assoruutigisinnaasartut. Aamma maani ilaqarpugut innarluutilinnut 

qanigisaqartunik, nammineq ilisimavarput misilittagaqarfigereerlugulu inatsisit maannakkut piusut 

qanoq nukillaangatigisinnaasarnerannik. Tamanna Siumumiit allanngortinnissaanut 

sapiissuseqarluta nikisitseqataarusuppugut.  

 

Kommunet matumani aamma qanimut suleqatigisassaraagut. Taakku innuttaasunut qanimut 

sullissisuummata, taamaattumik avaqqunneqarsinnaanngillat. Ilanngullugit siunnersuut pillugu 

Kattuffiit oqariartuutaat tusarusuppagut, atuisutik pillugit kissaataat suliap ingerlanerani inerneranut 

sunniuteqarnissaa ilimagineqartariaqarmat.  

 

Pingaartilluinnarparput innarluutilinnut sulianut tunngasut naapertuulluinnartumik 

suliarineqartarnissaat,  inatsisitigut ersarissumik malittarisassaqartinneqarnissaat 

qulakkeerumallugu. Uanimi susassaqartut arlallit pineqarput. Innarluutilik pisinnaatitaaffitsigut 

sakkortuumik pitsaanerusumillu atugassaqartinnissaa pillugu ersarissunik inatsiseqarnikkut 



 

 

sullinneqartariaqarput. Aamma ilaqutaasut peqataatinneqarnerat pitsaanerusariaqarpoq. Tassungalu 

atatillugu innarluutilinnut sullissisut, soorlu ulloq unnuarlu paaqqinnittarfinni, angerlarsimaffinni 

sumiiffinnilu assingusunik pineqartuni malittarisassanik ersarissunik peqartariaqarput. Ilaatigut 

ilisimagatsigit oqartussaassuseq ilaqutaasunit arsaarinnissutigineqartartoq. Tamanna periuseq 

qimanneqartariaqarpoq. Innarluutillimmi inuttut naleqassusaat uatsitulli ippoq.  

Taamaattumik sullissisut sullitaminnut ataqqinnippasinnerusariaqarput. Maannamut ilisimasat 

paasisallu naapertorlugit ernumanissamut tunngavissaqarpugut. Tamanna nikiseriassallugu 

pisussaaffeqarpugut. Tassunga aamma ilaavoq sulisut suliaminnut tunngasunut ilinniarsimanngitsut 

piginnaasamikkut qaffassaavigineqarnissaat.  

 

Innarluutillit illersuisoqarlernissaannut siunnersuutip oqariartuuteqarnera sakkortuumik ilalerparput, 

inuimmi uani pineqarput. Inuttullu pisinnaatitaaffitsigut nukittuumik aamma taakku 

inissisimasariaqarnerat taperserparput. Siunnersuut Siumummiit pingaaruteqarluinnartutut 

isigaarput. Naalakkersuisullu peqquneqarnissaat inassutigalugu aappaagu aningaasanut inatsimmi 

ilanngullugu pilersaarusiorneqarnissaa kissaatigaarput. Siumumiit taamak oqaarseqarluta 

ataatsimiititaliamut susassaqartumut innersuupparput. 

